
Igor i Irma u kazališću 

 

Irma: Ti – Igor – ne tribaš facolić? 
Igor: Ne. 
Irma: Ali čujem da šmrcaš… 
Igor: Nije istina. Ča ti opet sve čuješ. Ne triba mi facolić.   
   Po nekom vrimenu… 
Irma: Ti – Igor – kaniš cukrić? Da ne bi kašljao. 
Igor: Ne kašljem! Ča je tebi? Mi smo ovde u kazališću! Prosim, budi mirna sada.
 Po nekom vrimenu… 
Irma: Ti – Igor – ča ne misliš, da bi bilo bolje, da TI zameš naše karte? Mogao bi je  
  taknuti u žep. Pokaže na njegov žep… 
Igor: Imam jur ča u mojem žepu. Muči sada! Tiiiho, velim ti!  
  Po nekom vrimenu… 
Irma:  Ti – Igor – mislim… 
Igor: Neka tako čuda misliti. Ča je sada opet? 
Irma:  Ti – Igor – mislim, da ovde ča smrdi.  
Igor: Joj! Ja ništa ne dušim. 
Irma: Si si ionako frišku pratež oblikao? 
Igor:  Od glave do pete, sve je friško! 
Irma:  I friške sokne? 
Igor: Sigurno! 
Irma: Si se i tuširao? 
Igor: Ja sam se još i okupao! Ti me osramotiš ovde pred svimi ljudi! Svi se jur 
  obrnu…! Utimaj sada! Evo, uzmi program, pročitaj ga, da se mrvu smiriš! 
  Po nekom vrimenu… 
Irma: Ti – Igor – ovde još svenek smrdi. 
Igor: Budi mirna sada, ča ne vidiš, da jur zdvignu firong? 
Irma: Ti – Igor – čini mi se, da ta vonjba dojde od tebe! 
Igor: To će biti tvoj prokleti parfem, od koga pola litra pošicaš… 
Irma: Moj parfem drugačije duši. A ovde smrdi. Smrdi točno kot kod nas doma. 
  Čisto ovako smrdi otpokle smo se skupazeli.  
Igor:  Ali sada mi je stvarno dosta! Kaniš da se ovde pred svimi ljudi svadjamo? 
Irma: Ne, Igor, to znamo i doma učiniti. Ti – Igor – ali setrat te pitam još jednoč: Si si  
  sigurno friške sokne oblikao? 
Igor: Po stoveti put! Oblikao sam si friške sokne! Kaniš dokaz? Ovde, poglej! Stare  
  još i imam u svojem žepu! 
 Igor zname sokne van iz žepa…  

